
Annotatsiya. Ushbu maqola O‘zbekiston iqtisodiyotining 2025-2026-yillarda yangi bosqichga ko‘tarilish 
jarayonini, rivojlanish modelining tarkibiy o‘zgarishlarini va strategik ustuvorliklarini ilmiy-nazariy 
jihatdan tahlil qiladi. Tadqiqot shuni ko‘rsatadiki, 2017-yildan boshlab amalga oshirilgan keng ko‘lamli 
islohotlar natijasida mamlakat iqtisodiyoti davlat nazoratidagi yopiq modeldan bozor mexanizmlari, 
xususiy sektor va xorijiy investitsiyalarga asoslangan ochiq, raqobatbardosh modelga o‘tdi. 2026-yilda 
Prezident tomonidan e'lon qilingan yangi rivojlanish modeli iqtisodiyotni texnologik va innovatsion o‘sish 
yo‘liga o‘tkazish, investitsiya siyosatini sifat jihatidan yangilash, mahalliy jamoalarni iqtisodiy 
rivojlanishning faol subyektiga aylantirish hamda inson kapitalini ustuvor yo‘nalish sifatida belgilashni 
nazarda tutadi. Xalqaro moliya institutlari prognozlariga ko‘ra, O‘zbekiston 2026-2027 yillarda  
6,7-6,8 foizlik barqaror iqtisodiy o‘sishni saqlab qoladi. Tadqiqotda modelning kuchli tomonlari va mavjud 
muammolar aniqlanib, rivojlanishning strategik yo‘nalishlari taklif etilgan. 
Kalit so‘zlar: iqtisodiy rivojlanish modeli, institutsional transformatsiya, innovatsion o‘sish, investitsiya 
siyosati, O‘zbekiston-2030 strategiyasi, xususiy sektor, raqamli iqtisodiyot, inson kapitali. 
 
Аннотация. В данной статье с научно-теоретических позиций анализируется процесс выхода 
экономики Узбекистана на новый этап развития в 2025-2026 годах, структурные трансформации 
модели развития и её стратегические приоритеты. Исследование показывает, что в результате 
широкомасштабных реформ, проводимых с 2017 года, экономика страны перешла от замкнутой 
модели с преобладанием государственного контроля к открытой, конкурентоспособной модели, 
основанной на рыночных механизмах, частном секторе и иностранных инвестициях. Новая модель 
развития, провозглашённая Президентом в 2026 году, предполагает перевод экономики на путь 
технологического и инновационного роста, качественное обновление инвестиционной политики, 
превращение местных сообществ в активных субъектов экономического развития, а также 
определение человеческого капитала в качестве приоритетного направления. Согласно прогнозам 
международных финансовых институтов, Узбекистан сохранит устойчивый экономический рост 
на уровне 6,7-6,8 процента в 2026-2027 годах. В исследовании выявлены сильные стороны модели 
и существующие проблемы, а также предложены стратегические направления дальнейшего 
развития. 
Ключевые слова: модель экономического развития, институциональная трансформация, 
инновационный рост, инвестиционная политика, стратегия «Узбекистан-2030», частный сектор, 
цифровая экономика, человеческий капитал. 
 
Abstract. This article provides a scientific-theoretical analysis of the transition of Uzbekistan's economy to 
a new stage of development in 2025-2026, the structural transformations of its development model, and 
its strategic priorities. The study demonstrates that as a result of large-scale reforms implemented since 
2017, the country's economy has transitioned from a closed state-controlled model to an open, competitive 
model based on market mechanisms, the private sector, and foreign investments. The new development 
model announced by the President in 2026 envisages shifting the economy toward technological and 
innovative growth, qualitatively renewing investment policy, transforming local communities into active 
subjects of economic development, and prioritizing human capital as a strategic direction. According to 
forecasts of international financial institutions, Uzbekistan will maintain sustainable economic growth at 
6.7-6.8 percent in 2026-2027. The study identifies the strengths of the model and existing challenges, and 
proposes strategic directions for further development. 
Keywords: economic development model, institutional transformation, innovative growth, investment 
policy, Uzbekistan-2030 strategy, private sector, digital economy, human capital. 

KIRISH 
O‘zbekiston mustaqillikka erishgan dastlabki yillarda an'anaviy bozor 

islohotlarini amalga oshirgan bo‘lsa-da, iqtisodiyotning tarkibiy tuzilishi, 
boshqaruv tizimi va tashqi iqtisodiy aloqalar sohasidagi qat'iy davlat nazorati 
uzoq vaqt davomida saqlanib qoldi. 2016-yilda Shavkat Mirziyoyev rahbarligida 
boshlangan keng ko‘lamli islohotlar mamlakat iqtisodiy taraqqiyotining sifat 
jihatidan yangi bosqichiga asos soldi. 2026-yil Prezident tomonidan islohotlarni 
chuqurlashtirish va iqtisodiyotni yangi rivojlanish modeliga o‘tkazish yili deb 
e'lon qilindi[6]. 

Tadqiqotning dolzarbligi shundaki, jahon iqtisodiyotidagi beqarorlik, 
geosiyosiy keskinlik va texnologik o‘zgarishlar sharoitida O‘zbekiston o‘zining 
rivojlanish modelini qanday yangilayotgani, qanday ustuvorliklarni 
belgilayotgani va bu modelning samaradorligi masalalari nafaqat milliy, balki 
mintaqaviy ahamiyat kasb etadi. Maqolaning maqsadi - iqtisodiy taraqqiyotning 
yangi bosqichidagi rivojlanish modelining konseptual asoslari, amaliy natijalari 
va strategik yo‘nalishlarini kompleks tahlil qilish. 

 
ADABIYOTLAR TAHLILI 
Iqtisodiy rivojlanish modellari nazariyasi institutsional iqtisodiyot, iqtisodiy 

liberallashtirish va davlat boshqaruvi nazariyalari doirasida keng o‘rganilgan[2]. 
Jahon tajribasi shuni ko‘rsatadiki, bozor islohotlarining muvaffaqiyati 
institutsional muhitning islohotlarga moslashuvchanligiga, huquqiy kafolatlar 
tizimiga va xususiy sektor faoliyatini rag‘batlantirishga bog‘liq. 

O‘zbekiston iqtisodiy islohotlari evolyutsiyasi bir necha bosqichlarni o‘z 
ichiga oladi. Dastlabki bosqichda (1990-yillar) iqtisodiyotning asosiy 
tarmoqlarida davlat nazorati saqlanib qolgan, bozor mexanizmlari cheklangan 
darajada qo‘llanilgan. Ikkinchi bosqichda (2000-2016) makroiqtisodiy 
barqarorlikka erishilgan, biroq tarkibiy islohotlar sust bo‘lgan. Uchinchi bosqich 
(2017-yildan hozirgacha) valyuta bozorini liberallashtirish, soliq islohotlari, 
xususiy sektorni qo‘llab-quvvatlash va tashqi bozorlarga ochilish bilan 
tavsiflanadi[13]. 

Xitoylik tahlilchi Li Ziguoning fikricha, O‘zbekiston islohotlari 
institutsionallashgan, ijtimoiy va strategik xususiyatga ega bo‘lib, ularning 
qaytmasligi muhim ahamiyat kasb etadi[4]. Osiyo Taraqqiyot Banki ekspertlari 
esa O‘zbekiston iqtisodiyotining mustahkam ichki talab, yuqori darajadagi 
investitsiyalar va davom etayotgan tarkibiy islohotlar tufayli keyingi ikki yilga 
kuchli pozitsiya bilan kirayotganini qayd etadilar[3]. 

 
TADQIQOT METODOLOGIYASI 
Ushbu tadqiqotda quyidagi metodlar qo‘llanildi: 
1. Institutsional tahlil usuli. O‘zbekiston rivojlanish modelining institutsional 

asoslari - huquqiy bazasi, davlat boshqaruvi tizimi va bozor institutlarining 
o‘zgarishi tahlil qilindi. 

2. Qiyosiy tahlil usuli. O‘zbekistonning makroiqtisodiy ko‘rsatkichlari (YaIM 
o‘sishi, inflyatsiya, investitsiyalar) tarixiy dinamikada va xalqaro prognozlar bilan 
solishtirildi. 

3. Statistik tahlil. Osiyo Taraqqiyot Banki, Xalqaro Valyuta Jamg‘armasi, 
Jahon Banki va O‘zbekiston statistika organlarining rasmiy ma'lumotlari tizimli 
tahlil qilindi. 

4. Hujjatlarni tahlil qilish. “O‘zbekiston-2030” strategiyasi, Prezidentning 
Oliy Majlisga Murojaatnomasi va davlat dasturlari mazmuniy jihatdan o‘rganildi. 

Tadqiqotning cheklovlari sifatida makroiqtisodiy prognozlarga xos 
noaniqlik, geosiyosiy omillarning oldindan bashorat qilib bo‘lmaydigan ta'siri va 
ayrim tarmoq ma'lumotlarining yetarli emasligi qayd etilishi lozim. 

 
TAHLIL VA NATIJALAR 
O‘zbekiston iqtisodiy taraqqiyotining yangi modeli beshta asosiy tamoyilga 

tayanadi: bozor iqtisodiyotining siyosatdan ustunligi, davlatning islohotlardagi 
markaziy o‘rni, qonun ustuvorligi, kuchli ijtimoiy siyosat va bozor iqtisodiyotiga 
bosqichma-bosqich o‘tish . Ushbu tamoyillar asosida 2026-yilda e’lon qilingan 
yangi bosqich rivojlanish modeli quyidagi strategik ustuvorliklarni belgiladi[6,7]: 

1. Iqtisodiyotni texnologik va innovatsion o‘sish yo‘liga o‘tkazish. Jahon 
raqobati sharoitida barqaror rivojlanishni faqat yuqori qo‘shilgan qiymatga ega 
mahsulot ishlab chiqaradigan davlatlar ta'minlay oladi. Shu bois sanoat, qishloq 
xo‘jaligi va xizmat ko‘rsatish sohalarida ilg‘or texnologiyalarni joriy etish, 
“To‘rtinchi sanoat inqilobi markazi”ni tashkil etish va “Indutriya 4.0” 
tamoyillarini amalga oshirish ustuvor vazifalar etib belgilandi. 

2. Investitsiya siyosatiga sifat jihatidan yangi yondashuv. Endilikda hal 
qiluvchi ahamiyatga ega bo‘lgan narsa investitsiyalar hajmi emas, balki ularning 
mazmuni va samaradorligidir. Har bir jalb qilinadigan investitsiya ilg‘or 
texnologiyalar transferiga, eksportbop mahsulot ishlab chiqarishga va yuqori 
daromadli ish o‘rinlari yaratishga xizmat qilishi kerak. 

3. Mahalliy jamoalarni iqtisodiy rivojlanishning faol subyektiga aylantirish. 
“Mahallada sanoat va xizmatlar” tamoyili asosida kichik va o‘rta biznes 
loyihalarini qo‘llab-quvvatlash, aholi punktlarida bevosita ish o‘rinlari yaratish 
hududiy rivojlanish va ijtimoiy barqarorlikni ta'minlaydi. 

4. Inson kapitaliga asoslangan o‘sish. Kasb-hunar ta'limini to‘liq 
modernizatsiya qilish, texnikum va oliy o‘quv yurtlarini mehnat bozori talablariga 
moslashtirish, raqobatbardosh kadrlar tayyorlash ustuvor yo‘nalish hisoblanadi. 
Fan, raqamli texnologiyalar va sun'iy intellektga investitsiyalar iqtisodiyotning 
asosiy drayveriga aylanmoqda. 

5. Ekologik va “yashil” tamoyillar. Energiya samaradorligini oshirish, qayta 
tiklanuvchi energiya manbalarini keng joriy etish va suv resurslaridan oqilona 
foydalanish iqtisodiy o‘sish bilan birga atrof-muhitni muhofaza qilishni 
ta'minlaydi. 

O‘zbekiston iqtisodiyoti so‘nggi yillarda barqaror va yuqori o‘sish sur'atlarini 
namoyish etmoqda. 1-jadvalda asosiy makroiqtisodiy ko‘rsatkichlarning 
o‘zgarishi keltirilgan. 

1-jadval 
O‘zbekistonning asosiy makroiqtisodiy ko‘rsatkichlari dinamikasi 

Ko‘rsatkich 2016 2020 2024 2025 2026 
(prognoz) 

2027 
(prognoz) 

YaIM hajmi, mlrd AQSh dollari 62 70 – 145 180 240 (maqsad) 
YaIM o‘sishi, % – – – 7,7 6,7–6,8 6,8 
Inflyatsiya, % – – 9,8 7,3 6,5 5,0 (maqsad) 

Byudjet taqchilligi, YaIMga nisbatan, % – – – 2,1 – – 
Investitsiyalar o‘sishi, % – – – 10,5 – – 

Aholi real daromadlari o‘sishi, % – – – 9,2 – – 

Kambag‘allik darajasi, % – 17,0 11,0 5,8 4,5 
(maqsad) – 

Ishsizlik darajasi, % – – – 4,9 – – 
 
Manba: muallif tomonidan O‘zbekiston Respublikasining rasmiy statistik ma’lumotlari, davlat dasturlari va 
xalqaro tashkilotlar prognozlari asosida tuzilgan. 

 

Osiyo Taraqqiyot Banki ma'lumotlariga ko‘ra, 2025-yilda YaIM o‘sishi  
7,7 foizni tashkil etib, kutilganidan yuqori bo‘ldi. Xizmat ko‘rsatish sohasi  
14,7 foizga o‘sgan bo‘lib, savdo, logistika, raqamli xizmatlar va turizm 
sohalarining rivojlanishi muhim rol o‘ynadi[3,5]. Sanoat ishlab chiqarishi  
6,8 foizga, qurilish sohasi esa 14,2 foizga o‘sdi, bu uy-joy va infratuzilmaga 
investitsiyalarning kuchayishini aks ettiradi[9,14]. 

2026-yil birinchi choragida iqtisodiy o‘sish yanada tezlashib, yillik hisobda 
8,7 foizga yetdi. Xalqaro Valyuta Jamg‘armasi ma'lumotlariga ko‘ra, 2026-yilda 
YaIM o‘sishi 6,8 foiz atrofida bo‘lishi prognoz qilinmoqda[8]. 

2-jadvalda iqtisodiyot tarmoqlari bo‘yicha o‘sish ko‘rsatkichlari va ularga 
ta'sir etgan omillar tahlil qilingan. 

2-jadval 
Iqtisodiyot tarmoqlari bo‘yicha o‘sish va o‘zgarishlar (2025–2026-yillar) 

Iqtisodiyot 
tarmog‘i 

O‘sish sur’ati, 
2025-yil, % Asosiy o‘sish omillari 2026-yil istiqbollari 

Xizmatlar 14,7 Savdo, logistika, raqamli xizmatlar 
va turizmning rivojlanishi 

Raqamli xizmatlar va sun’iy 
intellekt (AI) loyihalarini 

kengaytirish 

Qurilish 14,2 Uy-joy qurilishi va infratuzilmaga 
investitsiyalarning ortishi 

Yirik infratuzilma loyihalarini 
davom ettirish 

Sanoat 6,8 

Investitsiyalar, yangi ishlab 
chiqarish quvvatlarining ishga 
tushirilishi va ishlab chiqarish 

hajmining kengayishi 

“Industry 4.0” texnologiyalarini 
joriy etish va ishlab chiqarishni 

modernizatsiya qilish 

Qishloq 
xo‘jaligi 4,4 

Ekinchilik va chorvachilik 
mahsulotlari ishlab chiqarishining 

o‘sishi 

Suv tejovchi texnologiyalarni 
keng joriy etish va ishlab 
chiqarish samaradorligini 

oshirish 
 
Manba: O‘zbekiston Respublikasi Markaziy banki ma’lumotlari asosida muallif tomonidan tuzilgan. 

 

2-jadval ma’lumotlari 2025-yilda O‘zbekiston iqtisodiy o‘sishining asosiy 
drayverlari xizmatlar va qurilish tarmoqlari bo‘lganini ko‘rsatadi. Xizmatlar 

sohasida 14,7 foizlik, qurilishda esa 14,2 foizlik o‘sish qayd etilgan. Sanoatning 6,8 
foizlik o‘sishi investitsiyalar va ishlab chiqarish quvvatlarining kengayishi bilan 
bog‘liq bo‘lsa, qishloq xo‘jaligida 4,4 foizlik o‘sish kuzatilgan.  

2026-yilda esa iqtisodiy o‘sishning sifat jihatidan yangi bosqichga o‘tishida 
raqamlashtirish, sun’iy intellekt, “Industry 4.0”, infratuzilmani modernizatsiya 
qilish hamda suv tejovchi texnologiyalar muhim omillardan bo‘lishi kutilmoqda. 
2025-yilda sanoat, xizmatlar va qishloq xo‘jaligi sohalarida 9 868 ta loyiha ishga 
tushirilgani va ular doirasida 288,6 mingta yangi ish o‘rni yaratilgani ham 
iqtisodiyot tarmoqlarida investitsion faollik yuqori ekanini ko‘rsatadi.  

2025-yilda xizmat ko‘rsatish sohasi iqtisodiy o‘sishning asosiy drayveri 
bo‘lib qoldi. Turizm sohasida 2025-yilda xorijiy sayyohlar oqimi 12 million 
nafarga yetdi - bu 2016-yilga nisbatan 6 baravar ko‘pdir[15]. Sanoat sohasida 
avtomobilsozlik muhim o‘rin tutadi: mamlakatda yiliga 650 ming dona avtomobil 
ishlab chiqarish quvvatiga ega 4 ta yirik korxona mavjud. 2026-yilda 300 dan 
ziyod mahalliy korxona bilan kooperatsiya asosida 763 ta detallarni mahalliy 
ishlab chiqarish rejalashtirilgan bo‘lib, bu import o‘rnini bosish va qo‘shilgan 
qiymatni mamlakat ichida qoldirishga xizmat qiladi[11]. 

O‘zbekiston so‘nggi yillarda 150 milliard dollardan ortiq xorijiy 
investitsiyalarni jalb qildi[15]. 2017-2025-yillarda jalb qilingan xorijiy 
mablag‘ning qariyb to‘rtdan uch qismi keyingi besh yil hissasiga to‘g‘ri keladi[1]. 
2025-yilda xorijiy investitsiyalar hajmi 43,1 milliard dollarni, eksport esa 33,4 
milliard dollarni tashkil etdi. Oltin-valyuta zahiralari 60 milliard dollarga yetdi[6]. 

Muhim institutsional o‘zgarishlar qatoriga quyidagilar kiradi: 
Kapital bozorining faollashishi. Fond bozori orqali resurs jalb qilish 

mexanizmi shakllanmoqda. 2026-yilda Milliy investitsiya fondi London fond 
birjasida ilk yirik IPO ni o‘tkazdi va 690 million dollardan ortiq mablag‘ jalb qildi. 

Toshkent xalqaro moliya markazini tashkil etish. Ushbu loyiha Dubay, 
Singapur va Ostona kabi moliyaviy xablar bilan raqobatlasha oladigan yangi 
institutsional muhitni shakllantirishga qaratilgan. 

Korxonalarning xususiylashtirilishi. Davlat ulushidagi korxonalarni 
qisqartirish, davlat aktivlarini sotish va korporativ boshqaruvni takomillashtirish 
jarayonlari davom etmoqda. 2026-yilda Milliy investitsiya fondi tarkibidagi 13 ta 
strategik korxona aktivlarining 30 foizini xalqaro kapital bozoriga joylashtirish 
rejalashtirilgan[15]. 

Tadbirkorlik subyektlari sonining o‘sishi. Chet el kapitali ishtirokidagi 
korxonalar soni 2020-yildagi 9 000 tadan 2026-yil o‘rtalariga kelib qariyb 20 000 
taga yetdi . 2026-yil o‘rtalarida O‘zbekistonda 1,24 milliondan ortiq korxona 
faoliyat yuritgan[12]. 

Jahon bankining Iqtisodiy erkinlik indeksidagi o‘rni.  O‘zbekiston 2018-
2026-yillar davomida 66 pog‘onaga yuqorilab, “o‘rtacha erkin” toifasiga kirdi. 

Islohotlarning muhim natijalaridan biri - ijtimoiy sohadagi yutuqlardir. 
Jahon banki ma'lumotlariga ko‘ra, kambag‘allik darajasi 2021-yildagi 17 foizdan 
2025-yilga kelib 5,8 foizgacha kamaydi. 2026-yilda bu ko‘rsatkichni 4,5 foizgacha 
tushirish maqsad qilingan[6,13]. 

Ishsizlik darajasi 4,9 foizgacha qisqardi. “Elektron hukumat” tizimining 
rivojlanishi va davlat xizmatlarini raqamlashtirish davlat va fuqarolar o‘rtasidagi 
munosabatlarni yangi bosqichga olib chiqdi . Oliy ta'lim qamrovining kengayishi, 
tibbiy xizmatlardan foydalanish imkoniyatlarining yaxshilanishi va manzilli 
ijtimoiy yordam tizimining joriy etilishi muhim ijtimoiy yutuqlardir[2]. 

Xitoylik ekspert Ding Xiaoxing ta'kidlaganidek, O‘zbekistonning ijtimoiy 
himoya tizimi va iqtisodiy rivojlanishidagi yutuqlari Markaziy Osiyo davlatlari 
uchun namunaga aylandi[10]. 

 

XULOSA 
O‘zbekiston iqtisodiy taraqqiyotining yangi bosqichidagi rivojlanish modeli 

so‘nggi o‘n yillikdagi keng ko‘lamli islohotlarning mantiqiy davomi va sifat 
jihatidan yangi bosqichidir. Tadqiqot quyidagi asosiy xulosalarga olib keldi: 

1) Mamlakat iqtisodiyoti davlat nazoratidagi yopiq modeldan bozor 
mexanizmlari, xususiy sektor va xorijiy investitsiyalarga asoslangan ochiq, 
raqobatbardosh modelga o‘tdi. Bu o‘zgarish iqtisodiy o‘sish sur'atlarining 
jadallashishi, investitsiya oqimining ko‘payishi va eksport geografiyasining 
kengayishida o‘z aksini topdi. 

2) 2026-yilda e'lon qilingan yangi rivojlanish modeli iqtisodiyotni texnologik 
va innovatsion o‘sish yo‘liga o‘tkazish, investitsiya siyosatini sifat jihatidan 
yangilash, mahalliy jamoalarni rivojlanishning faol subyektiga aylantirish hamda 
inson kapitalini ustuvor yo‘nalish sifatida belgilashni nazarda tutadi.  

3) Xalqaro moliya institutlari prognozlariga ko‘ra, O‘zbekiston  
2026-2027 yillarda 6,7-6,8 foizlik barqaror o‘sishni saqlab qoladi. Ichki talab, 
investitsiyalar va tarkibiy islohotlar o‘sishning asosiy tayanchi bo‘lib xizmat 
qilmoqda. Inflyatsiyaning pasayishi va byudjet taqchilligining qisqarishi 
makroiqtisodiy barqarorlikni mustahkamlamoqda. 

4) Modelning muhim tarkibiy qismi - ijtimoiy siyosatning ustuvorligi. 
Kambag‘allik va ishsizlik darajasining sezilarli qisqarishi, aholi real 
daromadlarining o‘sishi, ta'lim va sog‘liqni saqlash tizimlarining modernizatsiyasi 
iqtisodiy islohotlarning ijtimoiy natijadorligini ko‘rsatadi. 

5) Hududiy rivojlanish tafovutlari, davlat korxonalarini isloh qilish va 
xususiylashtirish jarayonlarining to‘liq emasligi, global geosiyosiy beqarorlik va 
tashqi savdo sharoitlarining o‘zgaruvchanligi, shuningdek, soliq tizimining 
samaradorligini oshirish va byudjet intizomini mustahkamlash zarurati  asosiy 
muammolar sifatida qayd etilgan. 

Takliflar: 
1. Davlat korxonalarini isloh qilishni jadallashtirish - xususiylashtirish, 

korporativ boshqaruvni takomillashtirish va davlat ulushini qisqartirish orqali 
iqtisodiyotda raqobat muhitini kuchaytirish. 

2. Investitsiya siyosatini sifat jihatidan takomillashtirish - nafaqat 
investitsiyalar hajmini, balki ularning texnologik mazmuni, eksport salohiyati va 
ish o‘rinlari yaratishdagi samaradorligini baholash tizimini joriy etish. 

3. Raqamli va innovatsion infratuzilmani rivojlantirish - “To‘rtinchi sanoat 
inqilobi” tamoyillarini iqtisodiyotning barcha tarmoqlariga joriy etish, sun'iy 
intellekt va “yashil” texnologiyalarni qo‘llashni kengaytirish. 

4. Inson kapitaliga investitsiyalarni ko‘paytirish - ta'lim tizimini mehnat 
bozori talablariga moslashtirish, kasb-hunar ta'limini modernizatsiya qilish va 
raqobatbardosh kadrlar tayyorlash tizimini yanada takomillashtirish. 

5. Hududiy rivojlanishdagi tafovutlarni qisqartirish - “Mahallada sanoat va 
xizmatlar” tamoyilini kengaytirish, hududlarning iqtisodiy salohiyatini maksimal 
darajada safarbar etish. 

Ilmiy maqolalar, reklama, hikoya va boshqa ilmiy-ijodiy materiallar yuborishingiz mumkin. 

Materiallar va reklamalar pullik asosda chop etiladi. 
 

Elektron pochta: licht-1989@mail.ru   
Jurnalning telegram manzili: t.me/agrobiznes_elektronjurnal  
Telefon raqami: +998939018320, +998934393000  
Jurnal rasmiy sayti: https://www.agrobiznesjournal.uz 

 
 
 
 
 
 
 
 
 
 
 
 
 
 
 

 
 
 
 

Manzilimiz: Toshkent viloyati, Qibray tumani,  
Universitet kо‘chasi, 2-uy 

2026-yil, sentabr. №9-son. 

“Agrobiznes, fan va texnologiyalar” ilmiy-amaliy elektron jurnali  
2023-yil 23-maydan Oʻzbekiston Respublikasi Prezidenti 

Administratsiyasi huzuridagi Axborot va ommaviy kommunikatsiyalar 
agentligi tomonidan C-5669225 reyestr raqami tartibi boʻyicha 

roʻyxatdan oʻtkazilgan.  
Litsenziya raqami: №083688 

“Agrobiznes, fan va texnologiyalar” ilmiy-amaliy elektron jurnali Oʻzbekiston 
Respublikasi Oliy taʼlim, fan va innovatsiyalar vazirligi huzuridagi Oliy attestatsiya 
komissiyasi rayosatining 30.11.2024-yildagi №364/5-sonli qarori bilan 08.00.00-

Iqtisodiyot fanlari bo‘yicha, 08.05.2025-yildagi №370/5-sonli qarori bilan 06.00.00-
Qishloq xo‘jaligi fanlari bo‘yicha “Dissertatsiyalar asosiy ilmiy natijalarini chop etish 

tavsiya etilgan milliy ilmiy nashrlar ro‘yxati”ga kiritilgan. 

mailto:licht-1989@mail.ru
https://www.agrobiznesjournal.uz

